
Uttaradinacharya

ఉత్తరదినచర్యా

శ్రీదేవరాజగురుభిరనుగృహీతా
శ్రీరస్తు  ।
శ్రీమతే  హయగ్రీవాయ  నమః ।
శ్రీమతే  రామానుజాయ నమః ॥
అథ గోష్ఠీం  గరిష్ఠానామధిష్ఠాయ   సుమేధసామ్ ।
వాక్యాలఙ్కృతివాక్యానాం వ్యాఖ్యాతారం నమామి తమ్ ॥ ౧॥
సాయన్తనం తతః కృత్వా సమ్యగారాధనం హరేః ।
స్వైరాలాపైః   శుభైశ్శ్రోతౄన్నన్దయన్తం   నమామి తమ్ ॥౨॥
తతః కనకపర్యఙ్కే తరుణద్యుమణిద్యుతౌ ।
విశాలవిమలశ్లక్ష్ణతుఙ్గతూలాసనోజ్జ్వలే     ॥ ౩॥
సమగ్రసౌరభోద్గారనిరన్తరదిగన్తరే   ।
సోపధానే సుఖాసీనం సుకుమారే వరాసనే ॥ ౪॥
ఉన్మీలత్పద్మగర్భద్యుతితలముపరి క్షీరసఙ్ఘాతగౌరం

రాకాచన్ద్రప్రకాశప్రచురనఖమణిద్యోతవిద్యోతమానమ్    ।
అఙ్గుల్యగ్రేషు   కిఞ్చిన్నతమతిమృదులం రమ్యజామాతృయోగీ

దివ్యం తత్పాదయుగ్మం దిశతు శిరసి మే దేశికేన్ద్రో  దయాలుః ॥ ౫॥
త్వం మే బన్ధుస్త్వమసి   జనకస్త్వం సఖా దేశికస్త్వం

విద్యా వృత్తం సుకృతమతులం విత్తమప్యుత్తమం త్వమ్ ।
ఆత్మా శేషీ భవసి భగవన్నాన్తరశ్శాసితా త్వం

యద్వా సర్వం వరవరమునే !యద్యదాత్మానురూపమ్ ॥౬॥
అగ్రే పశ్చాదుపరి పరితో భూతలం పార్శ్వతో మే

మౌలౌ వక్త్రే వపుషి సకలే మానసామ్భోరుహే చ ।
దర్శందర్శం వరవరమునే దివ్యమఙ్ఘ్రిద్వయం  తే

నిత్యం మజ్జన్నమృతజలధౌ  నిస్తరేయం భవాబ్ధిమ్  ॥ ౭॥

1



ఉత్తరదినచర్యా

కర్మాధీనే వపుషి కుమతిః కల్పయన్నాత్మభావం
దుఃఖే మగ్నః కిమితి సుచిరం దూయతే జన్తురేషః ।

సర్వే త్యక్త్వా వరవరమునే ! సంప్రతి  త్వత్ప్రసాదా-

ద్దివ్యం  ప్రాప్తుస్తవ   పదయుగం దేహి మే సుప్రభాతమ్  ॥౮॥
యాయావృత్తిర్మనసి మమ సా జాయతాం సంస్మృతిస్తే

యోయో జల్పస్స భవతు! విభో!నామసఙ్కీర్తనం తే ।
యాయాచేష్టా వపుషి భగవన్ !సా భవేద్వన్దనం  తే

సర్వే భూయాద్వరవరమునే ! సమ్యగారాధనం తే ॥౯॥
అపగతమదమానైరన్తిమోపాయనిష్ఠై   -
రధిగతపరమార్థైరర్థకామానపేక్షైః   ।

నిఖిలజనసుహృద్భిర్నిర్జితక్రోధలోభై   -

ర్వరవరమునిభృత్యైరస్తు  మే నిత్యయోగః ॥ ౧౦॥
ఇతి స్తుతినిబన్ధేన  సూచితస్వమనీషితాన్ ।
భృత్యాన్ ప్రేమార్ద్రయా   దృష్ట్యా  సిఞ్చన్తం సిన్తయామి  తమ్ ॥ ౧౧॥
అథ భృత్యాననుజ్ఞాప్య  కృత్వా చేతశ్శుభాశ్రయే  ।
శయనీయం పరిష్కృత్య శయానం సంస్మరామి తమ్ ॥ ౧౨॥
దినచర్యామిమాం దివ్యాం రమ్యజామాతృయోగినః ।
భక్త్యా నిత్యమనుధ్యాయన్ ప్రాప్నోతి  పరమం పదమ్ ॥ ౧౩॥
ఇతి ఉత్తరదినచర్యా సమాప్తా ।

